
Rezultati Međunarodnog cenzusa ptica vodenih staništa 
u Bosni i Hercegovini 2018. godine 

Topić, G., 2018: Results of the International Waterbird Census in Bosnia and 
Herzegovina in 2018

The results of the International Waterbird Census include summarised 
data from all locations in Bosnia and Herzegovina, which were gathered during 
January 2018. In this period 43.901 individuals of 56 bird species were observed. 

UVOD

Međunarodni cenzus ptica vodenih staništa jedna je od najstarijih i najma-
sovnijih akcija popisa ptica na svijetu. U organizaciji Biroa za istraživanje vode-
nih ptica (Wetlands International) sprovodi se još od 1967. godine. Cenzus ima 
za cilj sakupljanje podataka o brojnosti i promjenama veličine populacija ptica 
vezanih za vodena staništa, koja su na svjetskom nivou najosjetljivija na ljudske 
aktivnosti, kako bi se odredila najvažnija područja za njihov opstanak i pripremila 
strategija zaštite. Zimski cenzus ptica vodenih staništa u sklopu međunarodne 
akcije International Waterbird Census (IWC) u Bosni i Hercegovini se organizuje 
sa različitim intenzitetom još od 1998. godine. U početku, monitoring je bio ogra-
ničen na mali broj lokaliteta u dolinama rijeka Bosne, Miljacke i Željeznice, da 
bi kasnije zahvatio većinu važnijih vodenih staništa na teritoriji čitave Bosne 
i Hercegovine. Prvi podaci sa IWC-a iz BiH objavljeni su u sklopu publikacija 
Wetlands International (Gilissen et al., 2002), dok su u narednom periodu rezul-
tati brojanja publikovani u Biltenu mreže posmatrača ptica Bosne i Hercegovine 
(Dervović, 2005, 2006, 2007; Kotrošan & Dervović, 2010; Dervović & Kotrošan, 
2011/2012; Topić & Kotrošan, 2011/2012; Topić, 2013, 2014/2016, 2017). Svi po-
daci dobijeni tokom ovih istraživanja proslijeđeni su u svjetsku bazu Wetlands 
International.

Ovaj rad predstavlja sumirane rezultate Zimskog popisa ptica vodenih sta-
ništa u Bosni i Hercegovini sakupljenih tokom januara 2018. godine. U izvještaj 
su uključeni i podaci od ornitologa iz Srbije za pogranični dio toka rijeke Drine, 
kao i podaci sa rijeke Save od ornitologa iz Hrvatske.

MATERIJAL I METODE

Zimski census ptica vodenih staništa organizovan je prema uputstvima 
Wetlands International (2010). U 2018. godini realizacija cenzusa preporučena 
je za 16-17. januar, ali zbog nedovoljnog broja ornitologa u BiH u izvještaj su 
uključeni svi januarski podaci. U brojanju močvarica učestvovali su pojedinci i 
organizacije iz Bosne i Hercegovine, Srbije i Hrvatske. Podijeljeni u timove, bro-
jači su raspoređeni po prioritetnim lokalitetima. Brojnost ptica ustanovljena je 
direktnim brojanjem, procjenom ili blok metodom (Simić & Tucakov, 2003), pri 
čemu su korišteni dvogled, teleskop ili je brojno stanje naknadno ustanovljeno 

Slika 1. Odrađene dionice tokom Međunarodnog cenzusa ptica vodenih staništa u Bosni i 
Hercegovini 2018. godine 
Figure 1. Sections surveyed during the International Waterlands Census in Bosnia and 
Herzegovina in 2018 


